Минем борынгы Болгарга сәяхәтем
                                                                                                 Туган ягым гөлләр иле
                                                                                                  Борынгы Болгар иле.

     Халык хәтере булып яңарыш кичергән Изге Болгар җире һәркайсыбызга якын, кадерле. Гомер узган саен, тарих тәгәрмәче дә алга тәгәри, кешелек ашыга-ашыга киләчәккә атлый. Болгарга сәяхәт исә, шул ашыгыч заманда бер генә мизгелгә артка карап, халкыбыз, борынгы бабаларыбыз нинди дәвер, чор аша үткәнен уйларга ярдәм итә. Сәяхәтебездән алган онытылмаслык тәэсиремне гади сүзләр белән генә җиткерергә мөмкин түгел. Шулай да, “үткәне булмаган халыкның киләчәге юк”, - дигән хак сүзләрне искә төшереп, алган тәэсирләрем белән уртаклашырга телим.  
     Табигатьнең сокландыргыч гүзәллеге белән әйләндереп алынган Болгар җиренә аяк бастык. Безне Идел елгасының сул ягында ап-ак хәрабәләр каршы алды. Ә анда серле тарих яшеренгән – борынгы бабаларыбыз тарихы. Хәзер бергәләп шул тарих сәхифәләрен ачыйк...

     1431 елда бөек Болгар дәүләтенең туфрак белән тигезләнүенә 583 ел вакыт үткән. Әмма шәһәр турындагы матур легендалар халык күңелендә әлегә кадәр саклана. Болгар 670 елларда Кубрат ханның өлкән улы Байан тарафыннан оештырылган бәйлектән үсеп киткән шәһәр дип фаразлана. Күршесе Биләрдән аермалы буларак, ул сәяси һәм хәрби шәһәр генә булмыйча, икътисад һәм сәүдә өлкәсендә алга китә. Бу җирдә безнең борынгы бабаларыбыз Европада беренче булып чуен койганнар, төсле металл эшкәрткәннәр. Изге җирдә балчыктан савыт-саба ясау, күн эшкәртү, төрле ювелир бизәнү әйберләре җитештерүчеләр һәм башка бик күп һөнәр ияләре яшәгән. XI – XII гасырларда Болгар зур дәүләткә әйләнгән. Ләкин, 1236 елда Баку хан гаскәрләре һөҗүменә дучар булган дәүләт юкка чыга. Халкын үтереп, малын талап, шәһәрне яндырып, хәрабә хәлендә калдырып китә дошман. Шәһәргә кабат яшәү учагы кабыза. XIV гасырның 60 нчы елларында Болгар Европаның 50 меңнән артык халкы булган иң зур шәһәргә әверелә. Идел буена урнашкан зур сәүдә үзәге булган Болгарга Урта Азиядән, ерак Кытайдан, Ираннан һәм башка бик күп җирләрдән сәүдәгәрләр килгән. Татарның тальян гармуны да Италия белән сәүдә итү чорында кайткан уен коралы дип фаразлана. 
     Без монда бик күп төрле кызыклы күренешләргә тап булдык: табылдык әйберләр, кабер ташлары, борынгы эш кораллары, савыт-саба һәм башка әйберләр белән таныштык; хәтта, акча сугу станогында зур авыр чүкеч белән акча “сугу” бәхетенә дә ирештек.    

     Әлеге көннәргә кадәр шәһри Болгардагы гүзәл архитектура ансамбленнән ике төрбә, Хан сарае белән янәшә, XIII гасырның икенче яртысында салынган

Җәмигъ мәчете һәм Олы манараның нигезләре сакланып калган. 

     Соңгы елларда торгызылган биналар: дөньядагы иң изге Коръән сакланган музей, зур манара, хан сарае, хуҗалык биналары, икмәк музее комплексы, Ак мәчет, туристлар шәһәрчеге, төзелеп килгән порт һәм сәүдә комплексы – барысы да күз явын алып тора. “Яңарыш” комплексының беренче залында рәссамнарның шул чорны чагылдырган картиналары, борынгы кулъязмалар белән таныштык. Ә икенче залдагы галиҗәнап Коръәнне күргәч кичергән хисләрем күңелемдә тирән уелып калды. Дөньяда тиңе булмаган Коръән китабы 2011 елда Татарстан заказы буенча Италиядә ясала. Зал уртасына кадерләп урнаштырылган 1,2*2 метр зурлыктагы, 800 килограмм авырлыктагы 632 битле изге Китап кыйммәтле ташлар белән бизәлгән. Изге Болгар җире белән танышуыбыз зәвык белән төзелгән икмәк музее комплексы һәм тирә-юньгә нур сибеп торган Ак мәчет янында тәмамланды. Ак мәчеткә кергәч, күңелләрдә сафлык, пакълек тойдык. Әйтерсең лә, фәрештәләр безне үз канатлары астына алды. Биредә рухи чистарыну урыны икәнен җаныбыз белән тойдык. Борынгы Болгар җирендә алган канәгатьлек хисебез бабаларыбыз рухына дога булып барсын иде.  
    Әлеге Изге җир безгә борынгы тарихыбызны тирәнтен өйрәнергә, бүгенге тормышның кадерен белергә ярдәм итә. Татарстаныбызның хәзерге көндә гөлләр иленә әверелүенә борынгы Болгар дәүләтенең дә өлеше бар дип уйлыйм.































































